
Raghuvansha by Kalidas Chapter 1

రఘువంశం సర్గః  ౧ కాలిదాసకృతమ్

వాగర్థావివ  సంపృక్తౌ వాగర్థప్రతిపత్తయే   ।
జగతః పితరౌ వన్దే పార్వతీపరమేశ్వరౌ ॥ ౧-౧॥
క్వ సూర్యప్రభవో  వంశః క్వ చాల్పవిషయా మతిః ।
తితీర్షుర్దుస్తరం    మోహాదుడుపేనాస్మి సాగరమ్ ॥ ౧-౨॥
మన్దః  కవియశః ప్రార్థీ  గమిష్యామ్యుపహాస్యతామ్ ।
ప్రాంశులభ్యే  ఫలే లోభాదుద్బాహురివ వామనః ॥ ౧-౩॥
అథవా కృతవాగ్ద్వారే  వంశేఽస్మిన్పూర్వసూరిభిః ।
మణౌ వజ్రసముత్కీర్ణే  సూత్రస్యేవాస్తి  మే గతిః ॥ ౧-౪॥
సోఽహమాజన్మశుద్ధానామాఫలోదయకర్మణామ్  ।
ఆసముద్రక్షితీశానామానాకరథవర్త్మనామ్  ॥ ౧-౫॥
యథావిధిహుతాగ్నీనాం యథాకామార్చితార్థినామ్  ।
యథాపరాధదణ్డానాం  యథాకాలప్రబోధినామ్  ॥ ౧-౬॥
త్యాగాయ సంభృతార్థానాం  సత్యాయ మితభాషిణామ్ ।
యశసే విజిగీషూణాం ప్రజాయై  గృహమేధినామ్ ॥ ౧-౭॥
శైశవేఽభ్యస్తవిద్యానాం యౌవనే విషయైషిణామ్  ।
వార్ద్ధకే  మునివృత్తీనాం యోగేనాన్తే తనుత్యజామ్ ॥ ౧-౮॥
రఘూణామన్వయం వక్ష్యే తనువాగ్విభవోఽపి సన్ ।
తద్గుణైః   కర్ణమాగత్య  చాపలాయ ప్రచోదితః  ॥ ౧-౯॥
తం సన్తః శ్రోతుమర్హన్తి    సదసద్వ్యక్తిహేతవః  ।
హేమ్నః సంలక్ష్యతే హ్యగ్నౌ విశుద్ధిః  శ్యామికాఽపి వా ॥ ౧-౧౦॥
వైవస్వతో  మనుర్నామ మాననీయో మనీషిణామ్ ।
ఆసీన్మహీక్షితామాద్యః ప్రణవశ్ఛన్దసామివ   ॥ ౧-౧౧॥

తదన్వయే శుద్ధిమతి  ప్రసూతః  శుద్ధిమత్తరః  ।
దిలీప ఇతి రాజేన్దురిన్దుః   క్షీరనిధావివ ॥ ౧-౧౨॥
వ్యూఢోరస్కో వృషస్కన్ధః  శాలప్రాంశుర్మహాభుజః  ।
ఆత్మకర్మక్షమం దేహం క్షాత్రో ధర్మ ఇవాశ్రితః  ॥ ౧-౧౩॥
సర్వాతిరిక్తసారేణ సర్వతేజోఽభిభావినా ।
స్థితః  సర్వోన్నతేనోర్వీం క్రాన్త్వా  మేరురివాత్మనా ॥ ౧-౧౪॥
ఆకారసదృశప్రజ్ఞః   ప్రజ్ఞయా   సదృశాగమః ।
ఆగమైః  సదృశారమ్భ ఆరమ్భసదృశోదయః ॥ ౧-౧౫॥
భీమకాన్తైర్నృపగుణైః   స బభూవోపజీవినామ్ ।
అధృష్యశ్చాభిగమ్యశ్చ యాదోరత్నైరివార్ణవః   ॥ ౧-౧౬॥
రేఖామాత్రమపి  క్షుణ్ణాదా  మనోర్వర్త్మనః పరమ్ ।
న వ్యతీయుః ప్రజాస్తస్య  నియన్తుర్నేమివృత్తయః ॥ ౧-౧౭॥
ప్రజానామేవ  భూత్యర్థం  స తాభ్యో బలిమగ్రహీత్  ।
సహస్రగుణముత్స్రష్టుమాదత్తే   హి రసం రవిః ॥ ౧-౧౮॥
సేనా పరిచ్ఛదస్తస్య ద్వయమేవార్థసాధనమ్  ।
శాస్త్రేష్వకుణ్ఠితా   బుద్ధిర్మౌర్వీ  ధనుషి చాతతా ॥ ౧-౧౯॥
తస్య సంవృతమన్త్రస్య  గూఢాకారేఙ్గితస్య  చ ।
ఫలానుమేయాః ప్రారమ్భాః  సంస్కారాః ప్రాక్తనా   ఇవ ॥ ౧-౨౦॥
జుగోపాత్మానమత్రస్తః   భేజే ధర్మమనాతురః ।
అగృధ్నురాదదే సోఽర్థమసక్తః  సుఖమన్వభూత్ ॥ ౧-౨౧॥
జ్ఞానే  మౌనం క్షమా శక్తౌ త్యాగే శ్లాఘావిపర్యయః  ।
గుణా గుణానుబన్ధిత్వాత్తస్య  సప్రసవా  ఇవ ॥ ౧-౨౨॥
అనాకృష్టస్య  విషయైర్విద్యానాం  పారదృశ్వనః ।
తస్య ధర్మరతేరాసీద్వృద్ధత్వం  జరసా వినా ॥ ౧-౨౩॥
ప్రజానాం  వినయాధానాద్రక్షణాద్భరణాదపి  ।
స పితా పితరస్తాసాం కేవలం జన్మహేతవః ॥ ౧-౨౪॥
స్థిత్యై   దణ్డయతో  దణ్డ్యాన్పరిణేతుః  ప్రసూతయే  ।

అప్యర్థకామౌ  తస్యాస్తాం ధర్మ ఏవ మనీషిణః ॥ ౧-౨౫॥
దుదోహ గాం స యజ్ఞాయ  సస్యాయ మఘవా దివమ్ ।
సమ్పద్వినియమేనోభౌ దధతుర్భువనద్వయమ్ ॥ ౧-౨౬॥
న కిలానునయుస్తస్య రాజానో రక్షితుర్యశః ।
వ్యావృత్తా యత్పరస్వేభ్యః శ్రుతౌ  తస్కరతా స్థితా  ॥ ౧-౨౭॥
ద్వేష్యోఽపి సమ్మతః శిష్టస్తస్యార్తస్య   యథౌషధమ్ ।
త్యాజ్యో దుష్టః  ప్రియోఽప్యాసీదఙ్గులీవోరగక్షతా   ॥ ౧-౨౮॥
తం వేధా విదధే నూనం మహాభూతసమాధినా ।
తథా హి సర్వే తస్యాసన్పరార్థైకఫలా  గుణాః ॥ ౧-౨౯॥
స వేలావప్రవలయాం  పరిఖీకృతసాగరామ్ ।
అనన్యశాసనాముర్వీం శశాసైకపురీమివ  ॥ ౧-౩౦॥
తస్య దాక్షిణ్యరూఢేన నామ్నా మగధవంశజా ।
పత్నీ సుదక్షిణేత్యాసీదధ్వరస్యేవ దక్షిణా ॥ ౧-౩౧॥
కలత్రవన్తమాత్మానమవరోధే   మహత్యపి ।
తయా మేనే మనస్విన్యా లక్ష్మ్యా చ వసుధాధిపః ॥ ౧-౩౨॥
తస్యామాత్మానురూపాయామాత్మజన్మసముత్సుకః ।
విలమ్బితఫలైః  కాలం స నినాయ మనోరథైః  ॥ ౧-౩౩॥
సన్తానార్థాయ  విధయే స్వభుజాదవతారితా ।
తేన ధూర్జగతో  గుర్వీ సచివేషు నిచిక్షిపే ॥ ౧-౩౪॥
అథాభ్యర్చ విధాతారం ప్రయతౌ  పుత్రకామయా  ।
తౌ దమ్పతీ వసిష్ఠస్య  గురోర్జగ్మతురాశ్రమమ్   ॥ ౧-౩౫॥
స్నిగ్ధగమ్భీరనిర్ఘోషమేకం   స్యన్దనమాశ్రితౌ   ।
ప్రావృషేణ్యం  పయోవాహం విద్యుదైరావతావివ  ॥ ౧-౩౬॥
మాభూదాశ్రమపీడేతి  పరిమేయపురస్సరౌ ।
అనుభావవిశేషాత్తు సేనాపరివృతావివ ॥ ౧-౩౭॥
సేవ్యమానౌ సుఖస్పర్శైః  శాలనిర్యాసగన్ధిభిః  ।
పుష్పరేణూత్కిరైర్వాతైరాధూతవనరాజిభిః   ॥ ౧-౩౮॥

మనోభిరామాః శ‍ృణ్వన్తౌ రథనేమిస్వనోన్ముఖైః  ।
షడ్జసంవాదినీః  కేకా ద్విధా భిన్నాః శిఖణ్డిభిః  ॥ ౧-౩౯॥
పరస్పరాక్షిసాదృశ్యమదూరోజ్ఝితవర్త్మసు  ।
మృగద్వన్ద్వేషు  పశ్యన్తౌ స్యన్దనాబద్ధదృష్టిషు    ॥ ౧-౪౦॥
శ్రేణీబన్ధాద్వితన్వద్భిరస్తమ్భాం   తోరణస్రజమ్  ।
సారసైః  కలనిర్హ్రాదైః   క్వచిదున్నమితాననౌ ॥ ౧-౪౧॥
పవనస్యానుకూలత్వాత్ప్రార్థనాసిద్ధిశంసినః   ।
రజోభిస్తురగోత్కీర్ణైరస్పృష్టాలకవేష్టనౌ    ॥ ౧-౪౨॥
సరసీష్వరవిన్దానాం  వీచివిక్షోభశీతలమ్ ।
ఆమోదముపజిఘ్రన్తౌ  స్వనిఃశ్వాసానుకారిణమ్ ॥ ౧-౪౩॥
గ్రామేష్వాత్మవిసృష్టేషు  యూపచిహ్నేషు యజ్వనామ్ ।
అమోఘాః ప్రతిగృహ్ణన్తావర్ఘ్యానుపదమాశిషః    ॥ ౧-౪౪॥
హైయఙ్గవీనమాదాయ  ఘోషవృద్ధానుపస్థితాన్   ।
నామధేయాని పృచ్ఛన్తౌ వన్యానాం మార్గశాఖినామ్  ॥ ౧-౪౫॥
కాప్యభిఖ్యా తయోరాసీద్వ్రజతోః శుద్ధవేషయోః  ।
హిమనిర్ముక్తయోర్యోగే చిత్రాచన్ద్రమసోరివ   ॥ ౧-౪౬॥
తత్తద్భూమిపతిః పత్న్యై  దర్శయన్ప్రియదర్శనః ।
అపి లఙ్ఘితమధ్వానం  బుబుధే న బుధోపమః ॥ ౧-౪౭॥
స దుష్ప్రాపయశాః ప్రాపదాశ్రమం   శ్రాన్తవాహనః   ।
సాయం సంయమినస్తస్య మహర్షేర్మహిషీసఖః  ॥ ౧-౪౮॥
వనాన్తరాదుపావృత్తైః  సమిత్కుశఫలాహరైః  ।
పూర్యమాణమదృశ్యాగ్నిప్రత్యుద్యాత్యైస్తపస్విభిః    ॥ ౧-౪౯॥
ఆకీర్ణమృషిపత్నీనాముటజద్వారరోధిభిః  ।
అపత్యైరివ  నీవారభాగధేయోచితైర్మృగైః   ॥ ౧-౫౦॥
సేకాన్తే మునికన్యాభిస్తత్క్షణోజ్ఝితవృక్షకమ్   ।
విశ్వాసాయ విహఙ్గానామాలవాలామ్బుపాయినమ్  ॥ ౧-౫౧॥
ఆతపాత్యయసంక్షిప్తనీవారాసు నిషాదిభిః ।

మృగైర్వర్తితరోమన్థముటజాఙ్గనభూమిషు     ॥ ౧-౫౨॥
అభ్యుత్థితాగ్నిపిశునైరతిథీనాశ్రమోన్ముఖాన్    ।
పునానం పవనోద్ధూతైర్ధూమైరాహుతిగన్ధిభిః      ॥ ౧-౫౩॥
అథ యన్తారమాదిశ్య ధుర్యాన్విశ్రామయేతి  సః ।
తామవారోహయత్పత్నీం రథాదవతతార చ ॥ ౧-౫౪॥
తస్మై  సభ్యాః సభార్యాయ గోప్త్రే గుప్తతమేన్ద్రియాః  ।
అర్హణామర్హతే   చక్రుర్మునయో  నయచక్షుషే ॥ ౧-౫౫॥
విధేః సాయన్తనస్యాన్తే స దదర్శ తపోనిధిమ్ ।
అన్వాసితమరున్ధత్యా  స్వాహయేవ హవిర్భుజమ్ ॥ ౧-౫౬॥
తయోర్జగృహతుః  పాదాన్రాజా  రాజ్ఞీ చ మాగధీ ।
తౌ గురుర్గురుపత్నీ  చ ప్రీత్యా  ప్రతిననన్దతుః   ॥ ౧-౫౭॥
తమాతిథ్యక్రియాశాన్తరథక్షోభపరిశ్రమమ్   ।
పప్రచ్ఛ  కుశలం రాజ్యే రాజ్యాశ్రమమునిం  మునిః ॥ ౧-౫౮॥
అథాథర్వనిధేస్తస్య విజితారిపురః పురః ।
అర్థ్యామర్థపతిర్వాచమాదదే   వదతాం వరః ॥ ౧-౫౯॥
ఉపపన్నం నను శివం సప్తస్వఙ్గేషు  యస్య మే ।
దైవీనాం  మానుషీణాం చ ప్రతికర్తా  త్వమాపదామ్ ॥ ౧-౬౦॥
తవ మన్త్రకృతో  మన్త్రైర్దూరాత్ప్రశమితారిభిః   ।
ప్రత్యాదిశ్యన్త   ఇవ మే దృష్టలక్ష్యభిదః  శరాః ॥ ౧-౬౧॥
హవిరావర్జితం  హోతస్త్వయా విధివదగ్నిషు ।
వృష్టిర్భవతి  సస్యానామవగ్రహవిశోషిణామ్  ॥ ౧-౬౨॥
పురుషాయుష్యజీవిన్యో నిరాతఙ్కా నిరీతయః ।
యన్మదీయాః ప్రజాస్తస్య  హేతుస్త్వద్బ్రహ్మవర్చసమ్ ॥ ౧-౬౩॥
త్వయైవం  చిన్త్యమానస్య గురుణా బ్రహ్మయోనినా  ।
సానుబన్ధాః  కథం న స్యుః సంపదో మే నిరాపదః ॥ ౧-౬౪॥
కిన్తు వధ్వాం తవైతస్యామదృష్టసదృశప్రజమ్    ।
న మామవతి సద్వీపా రత్నసూరపి మేదినీ ॥ ౧-౬౫॥

నూనం మత్తః పరం వంశ్యాః పిణ్డవిచ్ఛేదదర్శినః  ।
న ప్రకామభుజః  శ్రాద్ధే  స్వధాసంగ్రహతత్పరాః  ॥ ౧-౬౬॥
మత్పరం దుర్లభం  మత్వా నూనమావర్జితం  మయా ।
పయః పూర్వైః  స్వనిఃశ్వాసైః  కవోష్ణముపభుజ్యతే  ॥ ౧-౬౭॥
సోఽహమిజ్యావిశుద్ధాత్మా  ప్రజాలోపనిమీలితః  ।
ప్రకాశశ్చాప్రకాశశ్చ   లోకాలోక ఇవాచలః ॥ ౧-౬౮॥
లోకాన్తరసుఖం పుణ్యం తపోదానసముద్భవమ్ ।
సంతతిః శుద్ధవంశ్యా  హి పరత్రేహ  చ శర్మణే ॥ ౧-౬౯॥
తయా హీనం విధాతర్మాం కథం పశ్యన్న దూయసే ।
సిక్తం స్వయమివ స్నేహాద్వన్ధ్యమాశ్రమవృక్షకమ్   ॥ ౧-౭౦॥
అసహ్యపీడం భగవనృణమన్త్యమవేహి మే ।
అరున్తుదమివాలానమనిర్వాణస్య దన్తినః ॥ ౧-౭౧॥
తస్మాన్ముచ్యే యథా తాత సంవిధాతుం తథార్హసి  ।
ఇక్ష్వాకూణాం దురాపేఽర్థే త్వదధీనా హి సిద్ధయః  ॥ ౧-౭౨॥
ఇతి విజ్ఞాపితో  రాజ్ఞా ధ్యానస్తిమితలోచనః ।
క్షణమాత్రమృషిస్తస్థౌ  సుప్తమీన ఇవ హ్రదః  ॥ ౧-౭౩॥
సోఽపశ్యత్ప్రణిధానేన సన్తతేః స్తమ్భకారణమ్  ।
భావితాత్మా భువో భర్తురథైనం  ప్రత్యబోధయత్  ॥ ౧-౭౪॥
పురా శక్రముపస్థాయ   తవోర్వీం ప్రతి  యాస్యతః ।
ఆసీత్కల్పతరుచ్ఛాయామాశ్రితా  సురభిః పథి ॥ ౧-౭౫॥
ధర్మలోపభయాద్రాజ్ఞీమృతుస్నాతామనుస్మరన్   ।
ప్రదక్షిణక్రియార్హాయాం    తస్యాం త్వం సాధు నాచరః ॥ ౧-౭౬॥
అవజానాసి మాం యస్మాదతస్తే నాభవిష్యతి ।
మత్ప్రసూతిమనారాధ్య ప్రజేతి  త్వాం శశాప సా ॥ ౧-౭౭॥
స శాపో న త్వయా రాజన్న చ సారథినా శ్రుతః  ।
నదత్యాకాశగఙ్గాయాః  స్రోతస్యుద్దామదిగ్గజే    ॥ ౧-౭౮॥
ఈప్సితం తదవజ్ఞానాద్విద్ధి  సార్గలమాత్మనః  ।
ప్రతిబధ్నాతి  హి శ్రేయః  పూజ్యపూజావ్యతిక్రమః  ॥ ౧-౭౯॥

హవిషే దీర్ఘసత్రస్య   సా చేదానీం ప్రచేతసః  ।
భుజఙ్గపిహితద్వారం  పాతాలమధితిష్ఠతి  ॥ ౧-౮౦॥
సుతాం తదీయాం సురభేః కృత్వా ప్రతినిధిం  శుచిః ।
ఆరాధయ సపత్నీకః ప్రీతా  కామదుఘా హి సా ॥ ౧-౮౧॥
ఇతి వాదిన ఏవాస్య హోతురాహుతిసాధనమ్ ।
అనిన్ద్యా  నందినీ నామ ధేనురావవృతే వనాత్ ॥ ౧-౮౨॥
లలాటోదయమాభుగ్నం పల్లవస్నిగ్ధపాటలా   ।
బిభ్రతీ  శ్వేతరోమాఙ్కం సన్ధ్యేవ  శశినం నవమ్ ॥ ౧-౮౩॥
భువం కోష్ణేన  కుణ్డోధ్నీ  మేధ్యేనావభృథాదపి ।
ప్రస్రవేణాభివర్షన్తీ     వత్సాలోకప్రవర్తినా   ॥ ౧-౮౪॥
రజఃకణైః  ఖురోద్ధూతైః   స్పృశద్భిర్గాత్రమన్తికాత్   ।
తీర్థాభిషేకజాం  శుద్ధిమాదధానా  మహీక్షితః ॥ ౧-౮౫॥
తాం పుణ్యదర్శనాం దృష్ట్వా  నిమిత్తజ్ఞస్తపోనిధిః   ।
యాజ్యమాశంసితావన్ధ్యప్రార్థనం    పునరబ్రవీత్  ॥ ౧-౮౬॥
అదూరవర్తినీం సిద్ధిం  రాజన్ విగణయాత్మనః ।
ఉపస్థితేయం  కల్యాణీ నామ్ని కీర్తిత ఏవ యత్ ॥ ౧-౮౭॥
వన్యవృత్తిరిమాం శశ్వదాత్మానుగమనేన గామ్ ।
విద్యామభ్యసనేనేవ ప్రసాదయితుమర్హసి   ॥ ౧-౮౮॥
ప్రస్థితాయాం   ప్రతిష్ఠేథాః   స్థితాయాం  స్థితిమాచరేః  ।
నిషణ్ణాయాం  నిషీదాస్యాం పీతామ్భసి పిబేరపః ॥ ౧-౮౯॥
వధూర్భక్తిమతీ చైనామర్చితామా  తపోవనాత్ ।
ప్రయతా  ప్రాతరన్వేతు  సాయం ప్రత్యుద్వ్రజేదపి  ॥ ౧-౯౦॥
ఇత్యాప్రసాదాదస్యాస్త్వం  పరిచర్యాపరో భవ ।
అవిఘ్నమస్తు తే స్థేయాః  పితేవ ధురి పుత్రిణామ్  ॥ ౧-౯౧॥
తథేతి ప్రతిజగ్రాహ   ప్రీతిమాన్సపరిగ్రహః   ।
ఆదేశం దేశకాలజ్ఞః  శిష్యః శాసితురానతః ॥ ౧-౯౨॥

అథ ప్రదోషే  దోషజ్ఞః  సంవేశాయ విశాంపతిమ్ ।
సూనుః సూనృతవాక్స్రష్టుర్విససర్జోర్జితశ్రియమ్     ॥ ౧-౯౩॥
సత్యామపి తపఃసిద్ధౌ నియమాపేక్షయామునిః ।
కల్పవిత్కల్పయామాస వన్యామేవాస్య సంవిధామ్ ॥ ౧-౯౪॥
నిర్దిష్టాం   కులపతినా స పర్ణశాలా -

మధ్యాస్య ప్రయతపరిగ్రహద్వితీయః   ।
తచ్ఛిష్యాధ్యననివేదితావసానాం
సంవిష్టః  కుశశయనే నిశాం నినాయ ॥ ౧-౯౫॥
॥ ఇతి శ్రీమత్కాలిదాసకృతే  రఘువంశే మహాకావ్యే ప్రథమః  సర్గః  ॥

